
Shivarahasyashravanaphalakathanam

શિવરહસ્યશ્રવણફલકથનમ્

(શિવરહસ્યાન્તર્ગતે ઈશાખ્યે)

- જૈગીષવ્યસ્કન્દસંવાદે -

સ્કન્દ ઉવાચ ।
શમાયનતપોધનાઃ શિવપદાબ્જસદ્ભાવનાઃ
સનન્દનસનાતનભૃગુવસિષ્ઠબોધાયનાઃ ।
શિવાર્ચકજનાવનાઃ શિવકથાશ્રવાત્પાવના
ભવન્તુ મમ હૃજ્જના ભવપદાબ્જસંસેવનાઃ॥ ૪૫॥
તુરઙ્ગમાતઙ્ગશતાઙ્ગધાત્રીં   
પવિત્રપાત્રં પ્રદદાતિ ગાં વસુ ।
સત્રાતિરાત્રૈર્યજતે સ વેદા-
નધીયતે તીર્થજલાપ્લુતઃ સઃ॥ ૪૬॥
તતોઽધિકં પુણ્યમવાપ્ય મોદતે
કિન્નાકપૃષ્ઠં સુકૃતામથૌકઃ ।
સદાશિવસ્યાસ્ય રહસ્યસંશ્રવાત્
કૈલાસમૌલૌ નિવસન્ ગણો ભવેત્॥ ૪૭॥
સાઙ્ખ્યવ્યાખ્યાન સૌખ્યપ્રદમદમહિમાસઙ્ખ્યહેતૌ ન જીવે
યોગો રોગૈક ભોગો ભવતિ જનિમતાં રાગદો નો વિરાગઃ ।
સઞ્જાયેત ભવેષુ ભાગ્યજનુષાં વૈરાગ્યભાગ્યોદયઃ
આરોગ્યં ખલુ શઙ્કરાઙ્ઘ્રિભજનાચ્છેવૈઃ  પરં લભ્યતે॥ ૪૮॥
કાયં સાયમુમાસહાયચરણામ્ભોજાર્ચનાજ્જાયતે
સાપાયં ન ઉપાયસાધ્યગદયુક્ કોઽયં ન જાનાત્યમુમ્ ।
હાયં પાપમવશ્યમવ્યયમજં શાન્તં તુરીયં શિવં
ધ્યાત્વા હૃત્કમલે વસૈવ નિયતં કૈલાસવાસાદરઃ॥ ૪૯॥

શ્રીકણ્ઠરત્નાડિસુજમ્બુકેશ-
જપ્યેશમધ્યાર્જુનકુમ્ભઘોણે  ।
શ્વેતે વને બ્રહ્મવને ચ કાઞ્ચ્યાં
શ્રીકાલહસ્તાવરુણાચલે વા॥ ૫૦॥
વૃદ્ધાચલે વાઽભ્રસભા સુગોનગે
શ્રુતીવને સેતુવરે સુપુણ્યે ।
હાલાસ્યકે વેણુવને ચ તામ્રા-
કવેરજાગાઙ્ગસુનર્મદારે ॥ ૫૧॥
ગોદાવરી કૃષ્ણભવા ચ યામુના-
તુઙ્ગાસુ  સમ્ભેદવરે ચ મજ્જનઃ ।
અસાવથાત્રાપ્યવિમુક્તવાસ-

યોગ્યઃ શિવપ્રીતતનુર્ભવેત॥ ૫૨॥
ભક્તોઽવિમુક્તેઽપિ વસન્નથેશ-
કૃપા વશાદ્વાસમહો લભેત ।
કૈલાસવાસોઽપ્યવિમુક્તવાસિભિઃ
પ્રાપ્યેત શમ્ભોઃ કિલ ભક્તિયોગૈઃ॥ ૫૩॥
યે શઙ્કરાસ્યકમલાન્નિગમાગમાન્ત્ય-

પુષ્પોત્થસુન્દરમરન્દરસેઽર્થવાદમ્ ।
તે મન્વતે ખલુ નરાઃ ખરવાનરાદિ-
ગર્ભેષુ જારજભવા નવદુઃખભાજઃ॥ ૫૪॥
શિવરહસ્યમિદં શિવવર્ણિતં 
યદિ સકૃત્પઠતે ભુવિ ભક્તિતઃ ।
નાઽવદ્યમેષુ ભવિતા ભવવીક્ષણેન
ભાવેષુ ઘોરભવજં વિભવં ભજેન્ન॥ ૫૫॥
યસ્તૂર્ધ્વપુણ્ડ્રમલિકે વિદધન્નલીકં -
નાલીકજાસનશતં નિરયે પચેત્ સઃ ।
યો વિષ્ણુસામ્યકધિયા હૃદયે ભવેદ્યો-
વિશ્વાધિવિશ્વગણયોનિષુ સમ્ભવેત્સઃ॥ ૫૬॥
ભસ્મત્રિપુણ્ડ્રરહિતઃ શિવલિઙ્ગમત્ર -
સમ્પૂજનોજ્ઝિતમતિઃ શ્રુણુયાદ્રહસ્યમ્ ।

શૈવં વિનિન્દતિ ન નન્દતિ બુદ્ધિપૂર્વં
બૌદ્ધેષુ જાયતિ ચિરં નિરયાગતોઽપિ॥ ૫૭॥
યોઽર્થાશયા શિવરહસ્યમિદં ત્વશૈવે
સંશ્રાવ્ય ભવ્યપદવીં  ન સ જાતુ વિન્દેત્ ।
લાલામુખે ચ નિરયે કૃમિભુક્  સ તિષ્ઠેત્
વિષ્ઠાસુ નિષ્ઠુરકશાગ્રવિકીર્ણદેહઃ ॥ ૫૮॥
તસ્માત્પરં શિવરહસ્યમિદં મહાર્થં
શ્રાવ્યં શિવાર્ચકજનૈર્દ્વિજશામ્ભવેભ્યઃ   ।
ભસ્માક્ષધારિભિરહર્નિશમેતદેવ 
પાઠ્યં મહેશમતિભિર્યતિભિશ્ચ નિત્યમ્॥ ૫૯॥
ગોભૂહિરણ્યકનકામ્બરરૌપ્યકૂપ્ય
ધાન્યૈધનૈર્ગજતુરઙ્ગવરૈસ્તથાન્યૈઃ  ।
સમ્પૂજયેદ્ગૃહવરૈર્વરશામ્ભવં  યઃ
ધન્યોઽથ શમ્ભુગણપઃ સ શિવં યજેચ્ચ॥ ૬૦॥
પ્રત્યંશં પરિપૂજ્ય શામ્ભવવરં ચૈતસ્ય સંવાચકં
ભાવાન્ ભોજ્ય સુભોજ્યષડ્રસવરૈઃ સ્રક્ચન્દ્રનાદ્યર્હણૈઃ ।
તામ્બૂલૈર્વરગોસુદક્ષિણધનૈર્યોવા સહસ્રં શતં
એકં વા દશ વા સુશામ્ભવવરાન્ વિશ્વેશસન્તુષ્ટયે॥ ૬૧॥
તસ્મૈ પ્રસન્નસુમુખઃ પ્રભવેન્મહેશો
વિઘ્નેશષણ્મુખસમં પ્રવિભાવયેત્તમ્ ।
વિત્તર્ધિધાન્યધનભૂમિગવાશ્વસઙ્ઘ   -
માતઙ્ગપુત્રસુકલત્રયુતં  કરોતિ॥ ૬૨॥
પ્રાજ્યં રાજ્યમુમાપતિઃ પ્રતિ દિશેત્પ્રાસાદમત્યુજ્જ્વલં
યોગં ભોગમપિ પ્રસાદસુમુખો ભક્તેષુ મુક્તિં  તથા ।
શક્તિં  ભુક્તિમમુત્ર પુત્રસહિતં પારુષ્યહીનં વચઃ
આયુષ્યં પ્રદદાતિ પુષ્યતિ પરં જોઘુષ્યતે તદ્યશઃ॥ ૬૩॥
યે વૈ લિખન્તિ સુમુખા મખજાતપુણ્યં
તે વૈ લભન્તિ ચ લભન્તિ મહેન્દ્રલેખાઃ ।
તે સન્મુખાઃ શિવગૃહસ્ય રહસ્યતારં
તે ષણ્મુખોપમધિયો ન હિ દુઃખભાજઃ॥ ૬૪॥

યોઽસ્યાક્ષરશ્રવણકૃત્ ક્ષરયત્યઘૌઘં
સુશ્લોક એવ સ ભવેત્ કિલ શ્લોકપાઠી ।
અધ્યાયમાત્રપઠનશ્રવણાદ્વિમુક્તઃ
યોઽસ્યાર્થવિપ્રતિપદં સ ભવેદ્વિમુક્તઃ॥ ૬૫॥
ભિન્ના યે હૃદયેન દુઃખનિકરૈઃ સન્ના જરાદ્યૈર્ગદૈઃ
અન્નાનાં પતિમીશ્વરં ચ જગતાં શીઘ્રં પ્રસન્નં કુરુ ।
કૈલાસાચલવાસમોદસુમનસ્યાર્થાય કાશીં  વ્રજ
દૈવૈર્ભૂસુરસત્તમૈશ્ચ ગણપૈર્યુક્તો વિમુક્તિં  વ્રજ॥ ૬૬॥
યલ્લાભાન્નપરં ચ લાભમધિકં હૃલ્લાસમન્યન્મુને
ઉલ્લાસાય મનઃ સ્વસન્નિભકથાસામ્યં ન ચોલ્લસ્યતિ॥ ૬૭॥
નયામિ શિવપૂજનૈર્દિવસમીશતોઽન્યં   સુરં
ન યામિ શરણાન્તરં પ્રવિજહામિ પાપં સદા ।
ભજામિ શિવમન્વહં પ્રતિ યજામિ યજ્ઞૈરહં
પ્રયામિ મનસા હરં પ્રતિ હરામિ ચિત્તં સદા॥ ૬૮॥
॥ ઇતિ શિવરહસ્યાન્તર્ગતે શિવરહસ્યશ્રવણફલકથનં સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । ૩૬ ફલશ્રવણકથનમ્ । ૪૫-૬૮॥

- .. shrIshivarahasyam . IshAkhyaH dvAdashamAMshaH . 36 phalashravaNakathanam .

